
   Пĕррехинче ирхине урама тухрăм. Çынсем пĕрин хыççăн тепри таçта васкаççĕ. Умра, мĕн-ши унта? Тен, унта çутă малашлăх кĕтет пире? Ăçта васкаççĕ çавăн пекех? Пурте тарăн шухăша путнă. Пуçĕсене пĕкнĕ, темĕн çинчен шутлаççĕ. Тен, вĕсем пĕлеççĕ умра мĕн кĕтнине?

Эпĕ те вĕсем хыççăн васкаса ута пуçларăм, анчах ниепле те хăваласа çитеймерĕм. Мĕншĕн тата пуçĕсене çав териех уснă-ши? Тен, пĕтĕм вăрттăнлăхĕ çавăнта пытарăннă? Вĕсем никама та асăрхамаççĕ. Вĕсене вара пурте кураççĕ.

Çакна хам çинче тĕрĕслесе пăхас терĕм.

Тӳлек те лăпкă çанталăк тăрать. Ирхи апат та çимерĕм, çăвăнмасăр, хырăнмасăр тухса утрăм килтен (выçă хырăмпа ăслă шухăшсем кĕреççĕ пуçа!). Эпĕ те пуçа чиксе шухăша путса утатăп. Акă тĕп урама тухрăм. Ку урам чукун çул вокзалĕ патне çитиех тăсăлать. Çулĕ тăвалла. Акă, тĕслĕхрен, çунашка çине ларса анса кайсан тепĕр çур сехетрен «Абакан — Мускав» пуйăс вакунĕ умне çитсе тăратăн. Тавар пуйăсĕн урапи айне те пулма пулать.

Çунашкасăрах сарлака та мăнаçлă юман кутне çитсе тăтăм. Çĕлĕке пусарах лартрăм, сăн-питĕме улăштартăм та урам тăрăх утса кайрăм. Никама та курмастăп, нимĕн те илтместĕп хам.

Мана тӳрех асăрхарĕç. Малалла утатăп. Шкул ачисене тĕл пултăм. Вĕсем те мана куç хыврĕç пулмалла. Хам вара вĕсене курман пек тăватăп. Ачасем мана хупăрласа илчĕç те турткалама пуçларĕç.

— Пиччемçĕм, — чĕвĕлтетеççĕ хăйсем. — Эпир тимуровецсем. Сире вутă купаласа памалла мар-и?

— Çук! — тетĕп эпĕ. — Пирĕн килте вĕри шыв та пур. Мана вутă кирлĕ мар.

Ачасем тинех хăпрĕç.

—  Сире тем пулман пулĕ те? — илтĕнчĕ çав хушăрах çепĕç сасă.

Хĕрарăм? Хăвăртрах тарас кунтан! Шелленĕ пек тăвĕ те çилĕм пекех çыпçăнса ларĕ. Уйăрса та яраймăн кайран.

Утăма хăвăртлатрăм.

— Сана такам кӳрентерчĕ-им? — терĕ пĕр çамрăк çын.

— Çапла, — терĕм эпĕ. — Мунчара çăвăннă чух вĕри шыв пĕтсе ларчĕ: супăньрен епле тасалас тесе утатăп.

Йĕкĕт тĕлĕннипе пĕр вырăнта хытса тăчĕ те эп иртсе каймасăр та вырăнтан тапранаймарĕ.

Икĕ карчăк ман çине тимлесех пăхрĕç, пуçĕсене сулкаласа малалла утрĕç.

Такам «Васкавлă пулăшу» машини чĕнтерме ĕлкĕрнĕ. Машина манпа танлашсан иккĕн наçилккапа сиксе анчĕç. Вĕсем — ман хыççăн, эпĕ вара вĕсенчен таратăп. Аран-аран хăпрĕç манран.

Эпĕ чукун çул вокзалĕ патне хашкаса чупса çитрĕм. Шухăшласа тупнă маскăна сирсе пăрахрăм та пуйăс вакунĕсене куçпа ăсата пуçларăм. Мана питĕ намăс пулса кайрĕ, хамран хам вăтанса кайрăм. «Эх! Пулас çук манран çутă малашлăха курасси».

  